
Hoofstuk van die dag: Job 29
Kon dit maar weer met my gaan soos lank gelede, soos in die
dae toe God nog sy hand oor my gehou het … (vers 2)

Job verlang terug na die goeie ou dae, toe hy voorspoedig was
en hy dit beleef het dat God by hom is. Al wat hy nou het, so
het  hy  gedink,  is  ’n  klomp  Jobstroosters  wat  sy  ellende
vererger met hulle verdoemende uitsprake.

Dalk was jy ook al (of is jy nou) daar. Jy wens dit kan weer
gaan soos destyds toe jy gelukkig was en ’n vol lewe gehad
het. In sulke tye moet jy onthou:
• Sukses (vers 2-6) is nie noodwendig ’n teken dat God by jou
is nie, of teëspoed dat God ver weg is of teen jou is nie. Job
sou later ontdek dat uiterlike omstandighede nie noodwendig ’n
bewys is van God se werk in en deur jou lewe nie.
• Hoe belangrik is die waardering van ander (vers 7-11), of
wat jy vir ander beteken (vers 12 e.v.), vir jou? Is dit hoe
jy God se goedkeuring oor jou meet?
• Wanneer is jy die naaste aan God? In jou voorspoed, of as jy
platgeslaan is? Job het God in voorspoed én teëspoed geëer
(1:1-3 en 2:10). Jy kan ook.

